
1. Տարածքային կառավարման և ենթակառուցվածքների նախարարություն
	23.02.2026թ.

	
	N ԴԽ/14.1/7217-2026

	
Նախագծի վերաբերյալ առարկություններ չունենք:
Նախագծի վերաբերյալ առաջարկություններ կարող ենք ներկայացնել վերաբաշխման համապատասխան հավելվածների առկայության պարագայում, որտեղ հստակ նշված կլինի, թե որ ծրագիր/միջոցառմանն է նախատեսվում ուղղել վերաբաշխվող գումարը:
	Ընդունվել է:
Նախագծում կատարվել է համապատասխան փոփոխություն:

2. Ֆինանսների նախարարություն
	05.03.2026թ.

	
	N 01/8-3/5327-2026


	Նախագծով առաջարկվում է ՀՀ 2026 թվականի պետական բյուջեով նախատեսված ՀՀ կառավարության պահուստային ֆոնդից ՀՀ Կենտրոնական ընտրական հանձնաժողովի (այսուհետ՝Հանձնաժողով) հատկացնել 1,436,100 ԱՄՆ դոլարին համարժեք ՀՀ դրամ (շուրջ 545.0 մլն դրամ), Ազգային ժողովի 2026 թվականի հերթական ընտրությունների  տեսանկարահանման և հեռարձակման նպատակով տեսախցիկներ, հարակից սարքավորումներ և ծրագրային ապահովում ձեռքբերելու համար: 
Նախագծի հիմնավորման համաձայն «Բարեփոխումների առաջխաղացում ընտրական համակարգերի թափանցիկ և ներառական կառավարման համար Հայաստանում» (ARTEMIS) ծրագրի շրջանակներում Հանձնաժողովի և Միավորված Ազգերի Կազմակերպության Զարգացման Ծրագրի (UNDP) (այսուհետ՝ ՄԱԶԾ) միջև 2026 թվականի փետրվարի 20-ին կնքվել է ֆինանսավորման հուշագիր, ըստ որի Ծրագրի արժեքը կազմում է 6,634,100 ԱՄՆ դոլար, որից դոնոր կազմակերպությունների կողմից ֆինանսավորման չափը կազմում է 4,198,000 ԱՄՆ դոլար, իսկ Հանձնաժողովի համաֆինանսավորման չափը՝ 2,436,100 ԱՄՆ դոլար: 
Հարկ է նշել, որ 2026թ. պետական բյուջեով նախատեսված Հանձնաժողովի կողմից իրականացվող 1096 ծրագրի «11004. Ազգային ժողովի հերթական ընտրությունների կազմակերպում» միջոցառման գծով հատկացված գումարը կազմում է 4,451.7 մլն դրամ, որից 1,117.5 մլն դրամը ներկայացված հայտի համաձայն նախատեսված է ընտրական տեղամասերից քվեարկության ընթացքի և քվեարկության արդյունքների ամփոփման գործընթացի տեսանկարահանման և միաժամանակյա համացանցային հեռարձակման գործընթացը կազմակերպելու և իրականացնելու համար:
Իսկ ՀՀ կառավարության պահուստային ֆոնդից Հանձնաժողովին շուրջ 545.0 մլն դրամի չափով գումարի հատկացման պահանջը պայմանավորված է լրացուցիչ, անհրաժեշտ սարքավորումների (360 հատ տեսախցիկ, 360 հատ PoE  էլեկտրաէներգիայի սնուցման լար, 538 հատ անժամկետ լիցենզիա, 8 հատ սերվեր, 2000 հատ UPS, 30 հատ խոսափող) ձեռքբերումն ապահովելու հետ:
Այս կապակցությամբ հայտնում ենք, որ ՀՀ կառավարության պահուստային ֆոնդի միջոցները ծանրաբեռնված են արդեն իսկ ստանձնած խոշոր ծախսային պարտավորություններով և գործնականում, նոր պարտավորություններ ստանձնելու համար ազատ միջոցներ առկա չեն, ուստի առաջարկում ենք պահուստային ֆոնդը չդիտարկել որպես նշված նոր ծախսային պարտավորությունների ֆինանսավորման աղբյուր:
Հիմնավորման համաձայն՝ Նախագծի ընդունման անհրաժեշտությունը հիմնավորվում է ՄԱԶԾ-ի և Հանձնաժողովի միջև 20.02.2026թ. կնքված Ֆինանսավորման հուշագրով։ Թեև ՀՀ արտաքին գործերի նախարարության կողմից Հանձնաժողովի և ՄԱԶԾ-ի միջև ֆինանսավորման հուշագիրը 08.03.1995թ. «ՀՀ կառավարության և Միավորված ազգերի կազմակերպության զարգացման ծրագրի միջև կառավարությանը ցուցաբերված օժանդակության և նրա հետ համագործակցության մասին» համաձայնագրի շրջանակներում գնահատվել է ընդունելի, այդուհանդերձ, Նախագծին կից նյութերում բացակայում են տվյալներ այն մասին, թե նշված հուշագիրը ՀՀ օրենսդրությամբ սահմանված կարգով վավերացվել, հաստատվել կամ ուժի մեջ է մտել իրավական ուժ ստանալու համար անհրաժեշտ ընթացակարգերի պահպանմամբ, թե՝ ոչ։
Այս կապակցությամբ հայտնում ենք, որ վերոնշյալ պայմաններում անհնար է գնահատել՝
- արդյոք հիշյալ հուշագիրը հանդիսանում է իրավաբանորեն պարտադիր ուժ ունեցող փաստաթուղթ,
- արդյոք այն կարող է ծառայել որպես պետական բյուջեից լրացուցիչ միջոցներ հատկացնելու բավարար իրավական հիմք,
- ինչպես նաև՝ համապատասխանում է արդյոք այն միջազգային պայմանագրերի, գերատեսչական համաձայնագրերի կամ այլ արտաքին ֆինանսավորման գործիքների վերաբերյալ ՀՀ օրենսդրական կարգավորումներին։
Ուստի ներկայացված հիմնավորման պայմաններում նախագծի ընդունման փաստական և իրավական հիմքերը չեն կարող համարվել ամբողջական և բավարար գնահատված։
Հարկ է նաև նշել, որ (ARTEMIS) ծրագրի շրջանակներում Համաձայնագրի 5-րդ հոդվածով ամրագրված դրույթով նշվում է միայն ներդրումներից ֆինանսավորվող սարքավորումների, պարագաների և այլ գույքի սեփականության իրավունքը ՄԱԶԾ-ին պատկանելու վերաբերյալ սահմանումը, մինչդեռ ձևակերպված չեն ՀՀ կառավարության միջոցներով ձեռք բերված գույքը ՀՀ կառավարությանը փոխանցելու մեխանիզմները: 
Համաձայնագրի 6-րդ և 7-րդ հոդվածներով ամրագրված դրույթներով նշվում է, որ ՀՀ կառավարության կողմից ներդրված գումարը բացառապես պետք է ենթարկվի ՄԱԶԾ-ի ֆինանսական կանոնակարգերին և ընթացակարգերին, ինչպես նաև ներքին և արտաքին աուդիտի ընթացակարգերին, մինչդեռ այն չի պարունակում ՀՀ կառավարությանն ամբողջական հաշվետվողականություն և տեղեկատվություն ապահովելու վերաբերյալ համապատասխան մեխանիզմներ:
 Միաժամանակ Նախագծի փաթեթը ներկայացվել է ոչ ամբողջական` բացակայում են ձևաչափերին համապատասխան հավելվածները:
	 Ընդունվել է:
Նախագծում կատարվել է համապատասխան փոփոխություն:




